
Yutas Tngryaw

1. Musa’ Magal Tngryaw

wal maras Laisa’ mbzyaq hugal qu Yutas Watan. musa
magal sswe’ nya’ Tngryaw sa galang Ulay. cyux tqlihan ne squliq
gi wal nha’ se say mha nyux mtlequn qu tayal gasa.

“hazi iyat laqi’ ne mama’ su Tali’ wah, wa’ ini’ ihi” wah se
ngasal qu Tngryaw son nha qasa?” mkkal ki si say nya’ mha ‘laqr’
nya’ nanak Laisa’.

mgqzinut balay qu mintswe’ ki Yutas Watan (qgasa) . ‘laqi’
Taru’ hya’ ga, hya’ nanak qu nyux mshra’. wal galun ne sunu qu
sswe’ nya Hola” (hya) . ru wal mxayal uzi se cipoq na’ Laisa’
yaba’ nya’ Yubay. misu gla, nyux mhtu se galang Ulay qu ‘laqi’ ni
Tali’, sswe’ ni yaba’ nya’ Taru’. ini nya’ snhi iyal qu tayal nyux
cinhtu qasa. aw ga, Ipgun ne mSkaru qu knal ni Tngryaw qasa Iga,
kahul balay se Pinmmoan qu tayal qani Ima kwara bnkis nha’ mkkal.
nanu’ si nha tqlihi cikay gi mczyawyaw qu Tngryaw qani.

“kya na’ ‘laqi’ ne lkmama’ Tali’ pi? aw wal Sincyuk se buya’
na’ rwa? wal rasun ne yaya’ se kinholan nya’ rwa? bzyaq mu wal
pongan squliq mkyahu’ kmal mha nyal qutux Tngryaw se Ulay ru si
pnhmut magal nenanu’ tayal, ru ini’ psqutux ki’an nya’. ini’ pqtuqi
uzi mha lha.” ini’ thozay linlung qu Laisa’ (uzi) , nanak yaqu
pinblaigan mqyanux ne mama’ nya’ Tali’ se raral qu maki inlungan
nya’, yaqu mkkinsat se Gipun, ru mnaki se Raka’ ngasal Gipun ki
kneril nya’ Hanako’ qu baqun nya’. ini tmasuq mciliq Tayal ki
Gipun na’ se ryax qasa. si ga musa pgleng Gipun mkkal ki atayal
se rrgyax iyal qu Tali’ qasa. wal nya’ sblequn balay qu glu ta’
atayal se uru’ Pinmmoan nha’ Iga, rmow kinsat Gipun mtzyaw se
Ulay la.

“ima’ mnita’ se ryax qasa la, wal se hyu’i maras ne Hanako’ se
wal myan ssatu’ buqul lkTali’ ryax qasa. mpusal mopu kawas hazi
la qu inyat knita’ qu ‘laqi’ qasa. kia yan nanu kinmrkyas nya’ uzi la.
yaqu Utaw Payas qu mwah kmal mha ini’ ga sswe’ su qu cyux
mtlawlaw se tuqi ru halay ta’ balay magal, rasaw ta’ ngasal i mama’
su balay qu yaqeh gasa.” se ga inblequn kmal ne Tngryaw qu
inwahan nya’ ru bnkis nya’ ga baqun mha yasa balay qu sswe’ ta’.
Inglungun nya’ mama’ nya’ Tali’ se ‘naras nya’ mkkal squ Skaru.
yasa balay aki pqlihan ne Gipun qu tayal ita’. nwahan psluhu ne
Gipun kwara’ rgyax Sqzyacing. nanu ini ta’ swali qu mwah mingat
ita’ mthoki qu Gipun Iga, pskongat kwara’ pinbwahan ta’ la.
mowtux qu mama’, bigan Gipun lalu’ ne mrhu tayal. ana mqgbubu
mtalah qa Gipun ga, snhyun nha’ qu Tali’ ps’rux Raka’ nha. hya’
qu nigwan ne plahang ita’ tayal mha.

smka’ ryax qu hinkngyan nha, ru tehok ngasal ne Utaw Payas
qu Yutas Watan ki Laisa’. inblequn nha’ zmangay rqyas ne
Tngryaw. nyux mgirox se rhzyal se beh puniq plahan ne Utaw
Payas. ini lailiq tunux mita’.

“ima’ lalu’ su?” pqutan ne Yutas Watan. ini syuk ru t’ringun
pingzyu ni Yutas Watan yaba’ nya’ ru sswe’ nya’. si ga kyan qu
baqun nya’ bnkis nha’ ru kwara mintswe’ nha’ ga, bbaqun nha mha
mintswe’ balay.

“baqun su mnaki su inu’ se raral ga?” yalaw gi ini syuk na’
ru pqotan ne Yutas Watan qu kni’an ni bnkis ne Tngryaw. yala’
kyan qu baqun nya’ se hbku na’ se raral. 1laiqun nya’ tunux nya’ qu
Tngryaw qasa 1 mong Yutas Watan mha, “Taru’ ru Tali’ ga
mintswe’”.

“yaba’ mu ga Tali’,” smyuk ke’ Iru mita’ tayal qu roziq nya’ la.

“ima’ yaya’ su? baqun su Hanako’ ga?” m’qu cikay rqyas
nya’ ru tmatuk tunux mha, “Hanako’ ga Ik’aya’ mu. wal moqil la.”
mhoziq roziq nya’ kmal.

tulig Yutas Watan, halan nya’ tmatuk tunux qu rrawin nya
Utaw Payas ru aki nha’ rasun Pinmmoan la qu Tngryaw.

qutux balay kawas mtkali se tuqi kahul Sincyuk ru tehok Ulay
qu Tngryaw. sinllwan ni mkTaiay qu Tngryaw. Buya’ son ni
yaya’ nya. aw ru wal mglu ki plmukan se hugal lga, ungat squliq
sinlalu’ nasa ru wal nya’ si zngi uzi. qsuyan nya’ Watan qu snlhong

kmal ru nyux mwah se gqsahoy nya’ qu lalu’ atayal.

“isu qu Watan gsuyan maku ga? yaqu Hola’ qu baun mu
cikay. sami qu mhyapas sa cipuy sami na’ se raral. aw ga, wa’
ini’ ptna’ qu alang misu hani? mouzyay saku’ hkangi kni’an ni
lk’aba’ ru ungat qu s’uli’ maki Raka’. giway thelu qu cyux zik
nya’.” ‘nwahan mita’ ne Tngryaw qu knian nya’ se ‘laqi’ na. aw
ga, kia slaq ni gsuyan nya’ Hola’ cyux beh ne Raka’ gasa qu baqun
nya’ linglung nanak. bsyaq maki hogal iyal, ru hbku na, iyat balay
minglu ki maimama’ ru qsuyan nya’ se raral. mwah mbinah Ulay
lga, wal m’uqu’ kwara’ qu qalang ru squlig mnaki se Iqlaq syaw
gong.

rasun yaya’ nya’ musa’ Sincyuk, maki ki yaki nya’ plmukan.
yasa qu ‘laqi’ misan baq mhkangi. ungat iyal knita’ nya’ qnxan ne
Tayal se Ulay. yasa si glu ki laqi’ ni Gipun ki plmukan. mrkyas
Iru s’agal kneril plmukan ni yaya’ nya’. kian uzi sazing ‘laqi’ nya’.
gleng ga mlikuy, ru kneril qutux. minblaqg mqyanux se galang
hugal. swa’ Iga, wal mhoqil qu yaki’ ru yaya’ nya’ Iga, myaqih qu
gsahoy nya’. ini’ balay mklikuy ru psqehan ne kneril nya’ la.
pira’ kawas wal Iga, mgay kneril nya’. wal nya’ rasun qu ‘laqi’
nha’.

mwahan nya’ hnkangi se qaigalang Togeng ga, ini’ nya’ ‘luy.
aring kya lga, mnanak qu tunux nya’. wal nya’ saiqihan iyal qu
gnxan nya’ maki hugal. wal nya’ spucing yaqih ke’ qu knian nya’
Sincyuk. aw ga, wal si ‘nkux inlungan nya’ se ungat hhalan nya’.
qutux qutux ryax mhkangi se tuqi plmukan, ungat balay blaq ne
zyaw maki gsahoy inlungan nya’.

sazing bzyacing qu pinhmtan nya’ mhkangi se tuqi’ ru pstnaq
nya’ qutux tayal balay se awsa’ Cikutu’. ini’ pczsali iyal ne glu ta’
kahul Sinsiki’. aw ga, sgalu iyal uzi lru, thwazyun nha maqut ke’
ta’tayal. czbaqgan nya’ qu tuqi aki nya’ son mha kinholan nya’ ‘usa’
se Ulay la. wal nya’ pturing qu imu’ halan gmlu turak awsa’ se
rgyax qasa. aw ga, ungat qu pila’ sbiq nya’ ppiray turak, ru wal si
phkangi lozi.

si glu se tuqi qu Buya’ qasa. si pkqinzyatan se galang tuqi.
msina’ niqun, ru stubun nya’ se zik ramu ni plmukan lhngan. ktan
ne squliq ga, blingan nha nniqun, krangi nya’ tqes miq. kruma ga,
kyan qu squliq mu’ ne btunux ru smilay na qraw gi ini’ nha swali

Buya’ mthgiru’ se naingasal nha.

msrngsuh nha tayal maki galang mkTai’ay, qzyun mhikan ru
m’uraw iyal uzi qu hi ne Buya’. ta qu lukus nya’ ka ini’ lahi ana
qutux qasa. mstmaq ru sknuh iyal. mtta’ se galang balay tayal lga,
mzimu cikay qu Buya’ qasa la. ana gnogun ru czqren ru kohun ne
tayal ga, ini’ nya’ sli se qsahuy inlungan nya’. bsyaq min-ungat ana
qutux ke’ nya’ ru baq mkkal ki tayal kya’. ini’ kngungu Igi nyux
nya’ pwahan kwara’ knita’ nya’ se ‘laqi’ na se raral. “kahul si Ulay
kuzing,” mha nanak linglung. aw ga, musa’ saisazing ryax na qu
hkngyan nya’, ru ptaihok Ulay la.

“ima’ qu halan maku tqpah la? wal babaw kayal lk’aba’ mu
ru iyat mu kntan iyal qu maimama’ mu. 1ima’ uzi qu minczwe’
mu?”  wal qutux kawas tnkren ne Buya’ qani. kruma ga, qnexan
nya’ se plmukan qu mhtu se inlumgan nya’. kruma ga, yaqu
inyaqih ne kneril nya’ qu mhtu ru t’aring mknguray nanak. ru
mt’yu ryaw ryaw sgatu’ se tuqi mtlequn. lhngan lga, ms’ux
mtubun se tanux tayal.

qutux ryax hnkngyan nya’ lozi, nyux maki se zik pinzitan la.
“blaq balay behoy ne pinzitan gani, ru mkuum iyal,” mha kmal
nanak. ‘lwan nya’ qu cipuq lhyuh syaw pinzitan, ru qziun nya’ hi
m’abi. zyan na knian nya’ se ktu ne yaya’ nya’. hrhul ru ungat qu
psazyu’ hya’.

ta qu tayal mlu turak ru wal psyaxan lindu’ ne turak lga,
si 'nekux mha kyan ‘lyutux nya’ qu pinzitan qasa. incyugal ryax
wal nha ktan ru wal si ps’qu kwara’ tayal Ulay. wal nha slpu
kwara’, wal nha syan iyal ngungu se mwah zik pinzitan qasa, kyan
balay ‘lyutux cyux maki se pinzitan qasa.

2. Sllwan Nha Tngryaw

kya qu tayal inkbhul kmal ru ini’ baqi kmal lga, si czqriq
sinlalu’ mha Tngryaw la. utu sm’ang bnkis mha “tngryaw su balay,
ini’ su thzyazi kmal ana’ qutux ke’. kyalun misu mha son gani ga,
smsyuk su tehasa, ru ini’ su pong. ” tayal maki’ se galang Ulay, ru
maki’ se R’uzyan, ru maki’ se Skaru ga, wal nha pongan qu zyaw ne
Tngryaw kwara’. psqzyu nha ggbyan masuq mtzyaw mhngaw se
ngasal. ru twangan nha pzyux iyal yaqeh ne zyaw
kmal. “Tngryaw su balay, in1’ su thzyazi kmal ana cipaq.” son
nha mha qasa tmasuq qu ke’ nha’ gi kuna ini’ syuk kmal lelaqi’ qasa
ma.

aw ga, ini’ kayal ana qutux zyaw ne Tngryaw qu bnkis myan.
ana’ glu myan uzi ga, ini’ nha’ klan gi yageh lalu’ ne Tngryaw qasa.
yaqu, tehuk ryax lhngan ru ini’ p’abi qu ‘laqi’ lga, sngngwan nha’
mha wahan su kmzyap ne Tngryaw la. 1hi’ abi’ ga, sm’ang qu

bnkis. ru utu helaw m’abi qu ‘laqi’. wal gqzyun mngungu ru si
pinhmut mspi’ ‘nbyan ne ‘laqi’ qasa. aring kya lga, pzyux nenanu’
mhtu se zik inlungan nha lozi. krangi’ nha ‘lyutux mwah kmzyap
‘lagi’ ini’ abi’ qu Tngryaw. niqun nya’ gba’ ru kakay qu mngilis
‘lagi’.  kyapun nya’ qu ini’ pong ke’ bnkis qu ‘laqi’. rasun nya’
galang Mintuyu’, bhlan nya’ ne wahi se syaw gong, psgyusan nya’
gyus, ru pqaniq nya’ hozil ki bzwak gqnhyun rgyax. twangan nha ru
twangan nha qu yaqeh ke’, pzyux iyal tnnwan nha pingzyu yaqeh
zyaw ne Tngryaw. si nha say mha yageh tayal balay qu Tngryaw
qasa la.

nanu’ i baqun atayal wal tzyageh mtzyaw nanak ga, utu kmal
gleng ru sm’ang nanak mha, “Tngryaw saku balay wah. hazi nyux
saku gzwan mtlequn tunux la. wal saku’ si pinhmut mtzyaw nanak
Ipi? aki’ saku’ si usa’ syaw gong qalang Mintuyu’ ru hala si tmatak
kya nanak.” swa lga, utu si psyaq kwara’ glu nya’ gqasa, ru zngyan
nha qu tngihan ne qutux gasa la. swalan nha ru kmal qu bnkis mha,
“nway la, nway 1 nyux su baqun qu yaqeh su. laxi qu zyan nasa
hya’ lki. laxi psnanak ru laxi pinhmut mtzyaw hya’. kwara’ simu
‘lagi’ ga, ‘nblaq linlung ru ‘nblag musa’ halan mamu. blngani qu
cinhmut hya’, laxi kzyan Tngryaw. ‘wah se zyaw balay ‘wahan
mamu.”

kahul se mkTaiay qu yaqih lalu’ qasa. st mulux ryaw ryaw si
tugi qu Buya’. pqutan nha lalu” ga, ini’ syuk ru bigan nha
“Tngryaw” sinlalu.

“Buya’, wa’ su wal pyalan ne kneril su? ktwa krahu qu ‘laqi’
su la?” mssyuk glyun ne Watan maqut. mkkal na ryax wal ka iyat
mingbaq sazing minczwe’ qasa. tpucing suru qu Laisa’. ini’ kal
nanu’ qu snbes bnkis ‘laqi’ hya’. pktwahiq gara hnkngyan nya’ ki
mama’ nya’. yaqih nya’ smok sknux qu hi mama’ qasa. si pong
bnkis mkkal se wahan nha tuqi qasa. “ima’ baq qu tkawan tunux
ne kneril gasa. wal si ‘bciq mgay ru wal nya’ rasun qu mqwas
Cyugak na sazing ‘laqi myan.”

ini’ kzyup na gwagi ga, tehok se ngasal nha Pimmoan la. ta
qu Irah nya’ Ciwas, n-gaon nya’ kpzyux phapuy ru shrkal nya’
ppaima’ nya’ gsya. glengun nya’ sinr’zyut lukus plkusan ni1 Swagi
nya’.

“suxan Iga, halay misu pturing qu pincyagan ne lk’aba’ su,

snbil ni lkawtas Atay. mosa’ su minblaq kya, ru pqumah se qu
tinbulan ni lk’aba’ su. babaw nya’ 1 minblaq su lga, halay ta’
hmkangi qu wal rasun mgay qu °‘laqi’ su.” masuq kingbyan
Tngryaw gasa ki gqsuzyan nya’ Iga, pnqzyu ke’ la. Watan qu nyux
balay smpung se qqyanux ni sswe’ nya’ babaw ryax. mgqas iyal
inlungang nya’ gi nyux mhtu uzi qu mintkali hugal sswe’ nya’.
aring se awbih wal Gipun ga, mn-gyat mqleh qu glu nya’ se rgyax
qani.

3. Mwah Ksyu Ghap Tanr’

maki’ se Pinmmoan wi qu Yutas Tngryaw. si lawlaw
mhkangi’ se lelahoy. kura ktan se mzboq, kura ga lhngan iyal mhtu
se ngasal. ini’ baqi kmal ne Yutas Watan. ana’ s’angun ga, wal si
abi’ se qong sakaw ru si umuk tapang kya. si psqmtux linlung
mita’ qu Yutas Watan, yalaw gi ungat gbaqun nya’ zyaw na sswe’
nya’ gasa. ungat ke’ nya’ kmal ki hya’ uzi. qutux ryax, sazing
ryax, qutux bzyacing, cyugal bzyacing wal, si nya’ laxi kya la. swa
lga, ini’ cinkita’ tayal la, ini’ nya’ skuy se inlungan uzi qu sswe’ qasa.
in1’ pquci mha nanu’ nyux su pcyagun, nanu’ zyaw nyux su llungun,
ru mnwah su inu’? mosa’ su inu’? krangi’ nya’ iyat kntan tayal
zyan nani hya’, si sey insuna’ ne behoy qu Tngryaw qasa.

wal zngyan la qu tayal qasa. wal zngyan ne Yutas Watan ru
kwara’ hi ngasal myan. wal si kongat se qmisan wal gasa.

“cyux hmswa’ kya la? cyux inu’ l[a? kuna wal mhoqil se
tuqi lga? hzyaq balay kawas wal qgani. cyux mblaq mqyanux
nanak hya’ ga? aw ru, ‘Iwan ta’ inu’ qu cyux mtlequn tunux nqu
Tngryaw gasa la?”

lungun iyal ne Yutas Watan, ru pqutan nya’ nanak mha, “wal
ta’ spyun pi? wal tmring lhbun maku’ qu yageh gasa pi? aaay,
son nanu’ la?” kyalun nya’ kneril nya’ Yaki’ Ciwas qu snramat
inlungan nya’ gasa.

aw ga, si pbciq smazyu sm’ang Yaki’ mha, “cyux su mtngryaw
uzi la, cyux su mnanak Inglung, cyux su si pinhmut kmal ke’ kya’
nanak. baqaw su zyaw nya’ la. bali cipuq ‘laqi’ na’! linlungaw
nya’ nanak zyaw nya’. yalaw gi, si mulux mtzyawzyaw nanak.
ini’ kyal ana’ qutux ke’ 1 ktan. ini’ kusa’ mha Irah qutux 1 mwah.
kyalun lga, si psnanak se syaw. si pkura si tehasa tayal. ana su si
linlungi ga, baqun su sson su nanu’ Iga?” inqruyux ru ini’ hngaw
Impu kmal qu inyageh nya’ ki Swagi’ nya’ Tngryaw Yaki’ Ciwas.

yasa qu Irah hya’, ini’ sru kmal 1 wal nya’ seqihan tayal. ru
wal mhutaw balay lhbun ni Yaki’ Ciwas si bsyaq iyal ini’ cinkita’ qu
Swagi’ nya’. kura’ lga, skayal nya’ lelaqi’ nya’ Ciro, ru Saita’, ru
Amuy. kyalun nya Laisa’ ki Yumin mha hali hmkangi’ ha. hali
hmkangi” mama’ mom Tngryaw. hazi cyux mqyageh se lelahoy la.
hali mita’ se gwahan nya’ syaw gong ‘osa’ Mintuyu’ qasa. wal
yaqeh snpi ni mama’ mamu Watan. sramat nya’ iyal sswe’ nya’ ka

cyux mtlequn gasa. sasan lga, halan nha hmkangi’ la.

mbzyaq gong ‘osa’ qalang Mintuyu’ ru mkaraw se halan ne
Tngryaw qu sazing mintswe’ qasa. mnkuh Yumin ki Laisa’. ktan
nha pincyangan be’nux ne Tngryaw qasa Iga, “takin lokah mtzyaw
qu mama’ qani,” mtnaq mqala’ kmal lha’. nyux nya’ gqmahon qu
syaw gong. nyux nya’ ttakan tatak qu kska’ ginmahan nya’.
hluzyun nya’ ne ruma’ qu gsya kahul gong. ru phapuy se beh tatak
nya’. gigas na’ pinpuzyan nya’. giqas na’ rnamu nya’ ne qaling
tatak qasa. hwagan nha’ mha, ”mama’, mama’!” ga, ungat snyuq
nya’. hkngyun nha’ suru tatak, tngan nha’ sesyaw qmayah. ungat
tayal cyux kya uzi. “wal inu’ mama’ qla?” mha mama’ Laisa’.
“hata’ ngasal, halay ta’ kmal mama’ Watan la! mtkari’ balay qu
Tngryaw qasa. baqun nha’ hmkangi’ 1ga? si ga si n-goy ngasal
mwah nanak ki? ”

n-gon Yutas Watan se ngasal.

kya mpusal ryax wal la, mhtu Tngryaw la. nyux ms’rux se
blihun ngasal ne Yumin. gyahan nya’ binah qlu’ blihun, ru ms’rux
se kska’ bnang psru blihun.

hmow Tidu’ ‘laqi’ ne Yumin mha, “nyal Tngryaw la!”
mstoput mgyay kwara’ lelaqi” mnaki’ si khu” mnaw. wal mngungu
mgyay. “pot!” mngungu mgyay wi Tngryaw gi hngzyang iyal
hnawan ne Tidu’. “tong!” mha ptacing si qlu’ blihun qu tunux ne
Tngryaw qasa, ru wal mha,“agay, wah! quci’ simu wah! wa’
nanak nyux kmux qu lelaqi’ qla!” sm’ang mgyay. lungung nya’ ru
mbzinah lozi. yalaw iyat pnongan ‘laqi’ kmal ana qutux ke’ nqu
Tngryaw gani. si qqala’ ms’rux kya’ mong ke’ nya’. ini’ pzwi.

“nanu’ zyaw su, Tng..., Yutas?” son ne Asaw, hya’ qu cyux
mksobeh ki Tngryaw. aring hbku’ lelaqi’ qasa ga, iyat nha ktan iyal
qu Yutas gasa. yaqu sngungu ne yaba’ qu wal nha baqun.

“1i1, inu’ yaba’ su?” pqutan nya’ Asaw. ini’ gbaq kmal Igi

ini’ pgbbaq ki ‘laqi’ uzi. nyux ini’ ptta’ tunux nya’.

mwah ksyu ghap ru bway qitun ru tani’ tmi’ qu Yutas Tngryaw
gasa. son mha mwah kmsyu tayal hya’ ga, aki’ son mha “mwah
msina’, mwah mket nenanu,” ru aki’ son mha “mwah magal.” aw
gi ungat tayal mwah tbzinah kinsyugan nha’ qasa hya’. pnhyun
nha’ trakis, gqitun, ngahi’, ru nenanu. krahu’ ru mkbway pnuhi Iga,
si ga halan su pnbiq magal nanak. kruma’ ga, utu ini’ biq qu tayal

qasa. hazi gi bsyaq iyal ryax wal Iru wazyal nha zngyan la. “bali
ktwa’ uzi qu kinsyu ki isu lki,” mha qu tayal qasa. ‘“baha su son
mha ktwa’ qu hway su Ipi1?”

“nway mwah pbeq pnhyun nya’ hya’,” son nya’ Tidu’ yaba’
nya’ Yumin. mwah ngasal gbyan ru slpu ne Tidu’ qu ‘nwahan
ngasal nqu Yutas Tngryaw.

aring ryax qasa lga, ini’ kongi’ ni ‘laqi’ qu Yutas qasa la. aw
yasa qu ke’ sngungu ne bnkis. blaq tunux ne Yutas qasa. lokah
hi’ nya’ uzi. motux balay ne tayal hya’. mnayang nanak, muht’
nanak, hya’ qu mrhu ne atayal balay. hya’ qu ini’ rngil mlu suru ne
bnkis, mqutux inlungan nya’ linglung zyaw, ru mtzyaw nanak,
mgyanux nanak se rgyax qasa.

4. Musa Pbhul

“favPL [ /e £197?” ini” nya’ syuki qu nyux Kinsat maqot qasa.

“rnr ﬁﬂb{*‘j*‘ 7= 5?7 si tmlux kya’ qu Yutas Tngryaw.

R T MR AL AVIG?” ini® nya’ baqi smyuk

ke’ ne Kinsat qasa. ru pqutan ni Tngryaw mha,”nanu’ mha su?
nanu zyaw nyux su skal? wal saku’ bhlan?” aw ga, ini’ baqi
mong ne plmukan ke’ qasa uzi. bsyaq nha maqut ke’ ne Thailu ga,
ungat qu wal sykun ne Tngryaw.

nanak “nanu mha su?” qu ssyukun nya’ maput lozi. wal nha
si rasi Sincyuk qu Yutas la, halay maqut ne Hogeng kya la mha

Kinsat ki PImukan Kanlinsyo’ qasa. ini’ nha’ thyazi kmal ki.

bnkis ne tayal balay qu Yutas Tngryaw. ‘mumuk bosi’
kinbalay nya’ kyahil ne mit qu tunux nya’. cinhawak ritan tninun
nuka’ ne atayal se raral qu nyux nya’ plkusun. ‘mukan nya’ ne hlus
nanak qu kyahu’(bgah) nya’. wal galan Kinsat qu pucing hya’.
aw ga, nyux nya’ bhlan snu ne tokan na’ qu ktu’ nya’. si bbaqi se
sinbaitaq pucing kya. mgqalux kwara’ hi’ nya’ ru rqyas nya’. ktan
plmukan se tuqi ‘osa’ Hogeng lga, si ux ux mkzi suru tunux nha’
mgyay. 1yat nha kntan tayal balay aring se raral. st mulux snr’us
kmal mha,”iﬁﬂﬁ The ~ 2 PRI 9 fu?” i nha ga khaisip(qinzyatan)
nyux kyapun Kinsat sqa la.

tehok se ngasal pqutan Hogeng lga, si qala’ mita’ si qnryang ru
rnamu ngasal qu Tngryaw.

“facHl] e 9777 maqut qu cyux mtama’ se wagiq thikan
qasa.

“ECE TR PRI R R E B2 TIR?” mitnaq ki kinsat maqut qu
plmukan gani. aw ru, mtnaq ini’ syuk ke’ uzi yutas Tngryaw.
pzyux qu wal nha’ paqut Yutas ga, ini’ baqi nanu’ wal skal ne
plmukan qasa qu Yutas. cyux mkkal nha’ nanak qu plmukan, ru
cyux nha’ ini’ gbaqi mha son nanu’ kmal qu qutux tayal gani.
posun nha’ ngasal bnhlan Yutas qasa lozi. cyugal ryax wal la, rasun
nha’ se ‘nwahan qasa lozi. pqutan ne saxa’ ini’ ptnaq plmukan.
ini’ syuki ne Tngryaw. posun nha’ se knian bnhlan qasa lozi. kya
hazi obeh sazing bzyacing ru ini’ nha’ baqi maqut ana qutux ke’ Iga,
ssatu’ nha’ ngasal la. kya nha’ wal kyalun mha laxi usa’ tatak lki.
aw ga, tehok qalang Ulay qu Yutas Tngryaw ga, ihi’ musa’ se tatak
nya’, ihi’ musa’ mita’ pnuhi nya’. wal yageh iyal inlungan nya’ gi
wal grigon kwara qitun nya’, wal mstmaq qurip nya’, wal mkzyay
tmi’ nya’ la. yaqu tatak nya’ ini’ kzyupi ne ‘tayal. kengun nha’
mzup. nyux kyan na’ qu trakis hya’. halan nya’ magal gsya ru
phapuy kya la.

‘naras saku’ yaya’ mu se qmayah ne Yutas Tngryaw se qutux
ryax. musa’ sami ksyu pnuhi nya’. qapun myan qitun nya’, lmon
myan cikay ngahi’ ru sehoy nya’. ru puyun myan gbyan, niqun
myan qu nagal myan gasa. aw ga, ini’ myan ktay kya qu Yutas.
ini’ myan baqi wal kyapun ni Kanlinsyo’ ru wal rasun mhul Sincyuk
qu yutas qasa. alay myan mngungu mtlqing musa’ mqoriq pnuhi

nya’ se syaw tatak qasa. si sami pk’tali’ mhkangi’ ru ini’ sami
phngzyang se zik k’man thwaihway musa’ ksyu.
bsyaq ryax wal lga, pongan myan pingzyu ne tayal mkyahu’
mha wal kyapun mqoriq Lingpang Tngryaw la. si psnanak linlung
qu bnkis, ini’ nha’ gbaqi son nanu’ maras ngasal qu Yutas Tngryaw.
ini’ nha’ baqi cyux inu’ uzi. ini’ kzyan se raral mnanak ru ini’
cinhtu ngasal kreryax gasa. qenah yageh iyal inlungan nha’ gi
yaqeh balay plmukan hya’ mha kwara’ bnkis. ini’ ta’ bgbaq ki tayal
plmukan ru thailu. sson ta’ nanu’ qu zyaw qasa la. si mulux
maqut tayal ru hnkangi’ tayal se Gokosyo’. aw ga, ungat tayal baq
qu zyaw qasa.

5. Mwah Tqru Cimu’

“Yumin, ksyugay ta’ cikay cimu’ su ha?” ini’ syax wagi mzboq
ne ryax qasa ga, cyux maku’ pongan mkkal se bthang yaba’ mu ki
squlig. mwah pksyu lozi qu Yutas Tngryaw. wal magal cimu’ se
cyaranse’ yaya’ maku, ru bigan nya’ cimu’.

“ima’ wal kmzyap isu’? naras su nha’ inu’? nanu’ qu wal
nha’ skal? nanu’ zyaw ggalun nha’? mnaki’ su inu’? pira’ ryax
wal su sqasa 1a?” pqutan yaba’ mu ‘nwahan ne yutas. ktan yaba’
mu nyux plkusun lukus plmukan qu mama’ nya’ qasa. giqas iyal.
ru inqtuxun nya’ maqut. zyan ne hya’ qu plmukan maqut Yutas se
wal qasa. blaq gi mtnaq ke’ pkyalan nha. baqun mong ni Yutas
Tngryaw.

“in1” mu baqi.” bsyaq lga, si say ne Yutas Tngryaw mha qasa
smyuk. mhngaw kmal ru mkkita sazing qasa. ini’ snhi ne yaba’
mu qu ke’ nya’.

“blaq niqun mami nha’, pzyux ramat mniq nha’ uzi. biqun
saku’ nha’ lukus. aw ga, wal nha’ sbuling cinhawak mu, wal nha
lgingun pucing mu. pglu saku’ nha turak mwah smatu’ ngasal.”
wal mqruyux pzyux cikay ke’ skal nya’ la. zyan ne tayal mnwah
mcisal twahiq iyal, zyan ne bsyaq iyal ‘nwahan nya’ mgnaw ki
Ipyung nya’.

“aw ga, ima’ mnwah mquliq pnuhi maku?” yaqeh cikay rqyas
nya’ maqut. wal si pskura suru msazyux yaya’ mu. ‘nwahan
myan ksyu cikay qitun nya’, ‘nwahan myan gmhak qu ngahi’ ru
sehoy nya’ se wal pbhul ryax gasa. zyan se hera’ ‘nwahan mquliq
ne yaya’, ru nyux halaw ‘Ilwan ne kinsat. halaw kyapun ne kinsat.

“yaqgeh balay qu tqes plmukan gasa. si mulux mha wal saku
mquliq Lingpang. kmal mha wal mu gliqun rhzyal nha. aw ru, si
mulux maqut ne iyat zyaw balay. baqa lha’ qu cinrhzyal qasa la.
se knwan mnaki se rgyax qani qu plmukan? wa’ si mulux mwah
mingat rhzyal ta’ tayal Ipi? si saku mha tqzi hugal Iru, wal mkzyay

kwara’ pnuhi maku.”

“mozay hnkanhi ni mama’ Watan isu la. bsyaq lga, wal
myan pongan snatu ni mrhu maki Gokosyo’ kmal. wal su bhlan la
mha. aw ga, ungat balay baqun myan ki mama’! halay misu
hnkangi hugal mha Laisa’, swa lga, si mulux mtama’ se raka Ulay.
ungat ana qutux zyaw baqun nya’ ”  sblequn ni Yumin qu inlungan
ni mama’ nya’ gasa. quna nya’ baqun mha pzyux iyal sin’inu nha
balay.

“nanu’ si saku qnguciq mlu se kinsat plmukan. posun saku
nya’ se qasa, pwahun si nya’ sqani. nanu’ si mulux mthgiru se
krahu ngasal nha.” pcyunaq nya’ tuzyuq nya’ se kyahu haga’, ru
kmal mha, “syan saku nha se cikuy ‘byan. kya qutux mwah smatu
nniqun maku. psqitan saku nha senunux, ru posun saku nha mema’
se lubun pema’. ini’ saku pkkal ki lha’.”

si saku’ tmlux mong se sakaw ‘byan mu. ini’ saku

phngzyang ana qutux. cinay balaq inlungan mu gi wal mu baqun
kwara’ zyaw ne Yutas wal ryax gani la. wal mhhwah kwara’
ngungu mu se Tngryaw la. wal mhwah kwara’ pinqutan mu se
gsahoy inlungan mu nanak la. nway la, nway gi nyux ta’ pongan
hngzyang nya’ ru nyux mqyanux sqa na’. ini’ kzyan se ryax wal
qasa, mozyay hkangi’ ne bnkis, mozyay maqut squliqg mha’ laya’
mamu ini’ kta’ aiinu’ qu Yutas Tngryaw qasa, kal sami cikay ha’?.
mwah loy kmsyu cimu’ misu’ gani ga, mzimu ru mblaq inlungan

mu uzi la.

6. Wal Rasun Mkrkyas se Hongu Bhray, Wal La!

wal yageh iyal inlungan Yutas Tngryaw se mhoqil yaya’ nya’
ryax wal qasa. ru yageh iyal lozi se wal mgyay maras ‘laqi’ nqu
kneril nya’. baqun Yutas maku’ qu gaga’ ne atayal. nanu si ga se
psnanak ru qnguciq ke’ 1ga, utu ini” wah inlungan qu yaqeh zyaw
Ima. zyan atayal ita’, si tama’ mita’ plmukan, ru Thailu, mwah
mingat rhzyal rgyax ta’. mwah tmutu’ balong, mwah mingat
gmazyah muhi nasi’ ki uca’. mwah pinhmut sintuqi krahu’ wahan
ne turak nha’, mwah mpanga’ ghoniq tnutu’ nha’.

“ru knal nqu squliq qasa ana’ qutux ke’ mha ksyugay ta’ pi?”
Impu se zik inlungan nya’ nanak Yutas Tngryaw. mtama’ se babaw
btunux mita’ pnuhi nya’ se gmayah nya’. nanak behoy si
thwaihway box box zmup se rgyax. mtnaq mlu ki insuna’ nya’.
mtnaq ki insuna’ ne yutas Tngryaw. wal ini’ kal ana’ qutux ke’.

“ima’ pbzinah qu ramu ne rgyax, gyus ne rgyax. nanu’ niqun
ni atayal se rgyax qani la?” gmtux iyal gsahuy lhbun ne Tngryaw
linglung. aki nya’ ini’ baqi smru’ hi nya se babaw btunux. bnkis
balay la qu Yutas. ini’ nya’ baqun tpiray qu gnxan ita’ tayal.

nanak yaqu nyux nya’ ssli se gashuy nya’ qu mtpiray se tunux nya’.

“baha ini’ pgay qu qlimu ne lkawtas ta’ Ipi?”

“long, long!” hngzyang qu kinhozyan plmukan tuqi’, wal nha
ssawan kwara qsnu rgyax la. koxun ne ‘lyutux ne lkawtas ta’.
wal mgyay, iyat ta’ bigan ne lkawtas nniqun ta’.

“nanu’ ‘lwan ta’ la? nanu’ rranga’ ta’ ‘laqi’ 1a?” mrngil iyal
‘buk ne hi nya’ kmal ki rgyax nyux nya’ tnga qasa. tmnga
pingmahan nya lozi. tmnga se snian inlungan kayal. smyax iyal,
wal mzuy mlaka’ qu plqoy yulung. wal tmatu tunux ki llyu ne
qoran. blaq iyal tnga mhtu se babaw ne gsya gong. wal mtalah
pn-gyan ne wagi qu bway trakis pnuhi Yutas. thwaihway la kwara’
mingyanux. thwaihway la insuna’ ne rgyax. yasa qu snbil balay
ne bnkaisan. yasa qu blaq balay ne zyaw ssbil ta’ ‘laqi’ ki mha se
tunux Yutas.

“wa’ nanak qu spi’ maku? betunux iyal ktan mu qu lk’aya’
maku, mwah czbeng gba mu. ru rrasun si nya’ ngasal.” wal nya
spyun lk’aya’ nya. mwah maras Tngryaw musa’ ngasal balay ne
bnkis ita’ la.

“mhkangi sami se mkrkyas tuqi aring kayu. hazi saku cipoq
na, ru syan nya’ rngu hmuluy mkrkyas.” bnkis balay wi qu
Tngryaw la ay! ini’ thozyay mhkangi’ se tuqi halan nya’.

“ih1” cikay usa’ tmapeh kwara’ sswe’ su, Laisa’. hali magal
qu mama’ mamu Tngryaw. wal tpithun ni Ik’aya’ nya’ hazi la. kya
sesazing ryax ungat insuna’ nya’ kya la.” mqqoh iyal ke’ ni Cisal,
kneril ni Laisa’. mhtu wagi lga, wal mpanga kiri qu Cisal. wal
mqutux nanak se gong Mintuyu’. aki musa pbiq cikay pnuhi ni
Yutas nya’ Tngryaw. yasa se mhoqil qu tmi’ ru twil ryax ‘bagan
qasa.

t’aring hga, kaingu nya’ ps’ang qu Yutas Tngryaw mha
linglung Yata’ Cisal. aw ga, soyan nya’ balay qu krahu ru ssbin qu
pnuhi Yutas gasa. cyux tgyah qu blihun ne tatak Yutas uzi.
hwagan nya’, kuna i1 pswal miq cikay nniqun nya’ mha. ana nya’
incyugal hmow ga, ini syuk. halan nya mita’ se zik tatak, ru nyux
m’abi’ se baga’ nya’ qu Yutas. tliqun nya’ ga, ini’ pzuy ana qutux.
swa lga, wal si ‘nkux mqgzinah mgay ngasal kmal mlikuy nya’ Laisa’
la.

yasa qu nyux saku’ mqwas biru’ tspayat kawas se pqwasan

biru’ qalang Ulay. wal zyan wal stmoan cimu’ se pangih mu gmtux
iyal inlungan maku’ mita’. wal phangal ne yaba’ mu ki mama’ mu
qu Yutas qasa. wal mtglu mkaraw se hongu’ bhray yaya’ mu ki
yata’ maku uzi. halan nha ‘mbul se buqul kska’ tugi ‘osa’ R’uzyan.
sr’un maku’ boq roziq mu, ini’ saku’ ngilis gi nyux kwara’ seto’ glu
myan mita’ se beh gasa.

“ima’ wal phangal qasa? kahol galang inu’?” 1ini’ nha baqi
ima’ qu wal halan smatu’ se buqul qasa. ungat tayal qu pqutan nha.

“laxi kita’ ita’ la, psaniq qu si mulux tmnga mhoqil tayal ru
ini’ usa’ smatu ita’ hya’ ki!” kmal Acin. kuin ki mtswe’ nanak, si
sami pqyaqeh se syaw ngasal pqwasan. wal Yutas myan la, wal la
tayal balay Yutas gasa. musa’ mstnaq ki lkawtas ta’ se hongu’
‘lyutux qasa la.

“talagay laqi’ ne Yumin, nyux ta’ mkita’ se kinholan maku gla.
bsyaq saku linlung mha mwabh si ptatuk tunux ki lk’aba’ maku Buya’,
son nha mha Tngryaw qani. mhway simu ptlkawtas simu kawas
gani.” msboq zik roziq ni Yata’ Umi kmal se wahan saki nya’ mglu
pslkawtas. pslkawtas sami glu myan ryax kawas sqani ga, mwah
wi laqi’ lagi’ ne yutas Tngryaw. Yata’ mu qu cingay snramat nya’
ru krngu nya’ ming gba mu kmal se kni’an nya’ Togeng. mzimu
iyal kwara’ bnkis gi nyux m’bu’ se qalang gani. syan nha blaq
gaga qu pslkawtas kawas kawas mwabh.

